
Novi detalji pucnjava u Velikoj Kladuši:
Puškom ranio dvojicu mladića
Objavljeno: 02.12.2024. 17:26
Uređeno: 02.12.2024. 18:14

Veliku Kladušu jutros je uzdrmao incident u kojem su ranjena dvojica mladića, a osumnjičeni za
pucnjavu, S. Z. (19), priveden je od strane pripadnika Ministarstva unutrašnjih poslova Unsko-
sanskog kantona (MUP USK). Incident se dogodio u naselju Marjanovac, ispred kuće u vlasništvu
osumnjičenog, oko sedam sati ujutro.

Prema informacijama iz policije, osumnjičeni je iz poluautomatske puške, poznate kao "papovka",
ispalio hice koji su pogodili dvojicu mladića u noge. Povrijeđeni su odmah prevezeni u
Kantonalnu bolnicu "Dr. Irfan Ljubijankić" u Bihaću, gdje su hospitalizirani.

- Radi se o prostrijelnim povredama donjih ekstremiteta. Povrede su teške, ali zdravstveno stanje
pacijenata je stabilno i oni su van životne opasnosti - izjavio je Adnan Beganović, portparol MUP-
a USK-a.

Na mjestu događaja pronađeni su čahure i pištolj kalibra 7,65 mm kod jednog od povrijeđenih,
što ukazuje da je moguće došlo do razmjene vatre. Policija je također zaplijenila i
poluautomatsku pušku kojom je, prema sumnjama, pucao osumnjičeni.

- Još uvijek se vrše pretresi i uviđaj, dok tužilac nije donio konačnu odluku o kvalifikaciji ovog
događaja. Više informacija bit će poznato po završetku istrage - dodao je Beganović.

Motivi ovog incidenta za sada nisu poznati, a policija nije mogla potvrditi povezanost učesnika s
kriminalnim miljeom.

Ovaj događaj izazvao je uznemirenje među građanima Velike Kladuše i cijelog Unsko-sanskog
kantona. Na snimcima, koji su se pojavili u medijima, prikazano je kako ekipa Hitne pomoći
prevozi povrijeđene u bolnicu.

Istraga je još uvijek u toku, a policija i Tužilaštvo intenzivno rade na rasvjetljavanju svih okolnosti
ovog slučaja.

